
KIPAK-KIPEK


Kipak-kipek batan bunut

ungkul-ungkul majujuk

tepuk sing tepuk

tolih kaja tolih kelod

mirib ada anak nengok


Ngéncolang uli kangin

gelek-gelek celegukang

kenehé ngajakauhang

munuh damuh aketelan

éwér i matanai

ngambar lawat ngelodkauhang


Mudi gangsar nyaup kancut

ninggal bongkol bunut

tampig bangsing kupingé

sangket ketket bunguté

kipak-kipek peliate

lek majajar-jajar

ngajak braya makamben anyar

kimud macunduk-cunduk

ngajak nyama mabaju buuk


Rurungé ngajakauhang

nyirang ngamenekang

tepuk malikub-likub

limut ngambulangit

kambang tindakané

kambang tayungané

